
ЗАХИДАЛ 92

	 

	АНГЛИЧУУД ЭНЭТХЭГ ДЭХ ӨРСӨЛДӨГЧДӨӨ ДИЙЛСЭН НЬ

	 

	1932 оны есдүгээр сарын 13

	 

	Делийн эзэнт улсын байдал нэгэнт муудсаныг бид ярив. Чухамдаа тэр нь эзэнт гүрний хувьд оршин тогтнож чадахыг больсон байлаа. Дели болон Умард Энэтхэг бүр ч муугаа үзэхийг хүлээж байлаа. Чамд ярьж байсан шиг энэтхэг оронд адал балмад явдалтнуудын үе эхэлжээ. Гэнэт баруун умар зүгээс Энэтхэг рүү нэгэн балмад этгээд дайран орж, аллага дээрэмдлэг хийж хийж, асар их үнэт баялгийг нь аван оджээ. Тэр бол өөрийгөө Персийн эзэн захирагч хэмээн өргөмжлөгч Надир˗шах байлаа. Тэр этгээд Шах˗Жаханы зарлигаар бүтээсэн алдарт Тогосын өдөт хааны титмийг хүртэл авч явсан ажээ. 1739 онд болсон тэрхүү аймшигт явдлын үеэр Умард Энэтхэг ч ихэд сүйрчээ. Надир˗шах бүр Инд мөрөн хүртэл эзэмшил газраа өргөтгөн тэлжээ. Тийнхүү Афганистан орон Энэтхэгээс тусгаарлагджээ. «Махабхарат» ба Гандхарын үеэс эхлэн энэтхэгийн бүх түүхийн турш Афганистан орон Энэтхэгтэй нягт холбоотой явж ирсэн бол одоо уг хэлхээ холбоо нэгэнт таслагджээ.

	Арван долоон жилийн дараа Делид бас нэг тонон дээрэмдэгч өрж иржээ. Тэр бол Афганистанд Надирыг залгамжилсан Ахмад˗шах Дуррани гэгч байлаа. Хэдийгээр тийнхүү халдлага дээрэмд өртөж байлаа ч гэсэн маратхи нарын хүч чадал өсөн тэлсээр, тэд 1758 онд бүр Пенжабыг эзлэн захирсан байлаа. Тэд эзэлсэн нийт нутагтаа өөрийн засаг захиргаа тогтоохыг хүсээгүй, харин зөвхөн алба гувчуур төлүүлээд, захирах эрхийг нь нутгийн хүн амд олгодог байжээ. Тийм маягаар тэд Делийн эзэнт гүрний үе залгамжлагчид болжээ. Гэвч удалгүй тэд ихээхэн хэлмэгдэлд оржээ. Дуррани баруун˗умардаас дахин халдан ирж, 1761 онд холбоотнуудынхаа хамт урьд тулалдаж байсан Панипатын дэргэд маратхи нарын их цэргийг толгой дараалан хиар цохижээ. Тийнхүү Умард Энэтхэг Дурранийн захиргаанд орж, түүний эсрэг сөрөн тэмцэх хүчгүй болсон байжээ. Гэвч түүний тийнхүү ялан дийлээд байх ид үед эх нутагт нь бослого гарч, зах замбараагүй болсон учир тэр арга буюу нутгийн зүг буцах болжээ.

	Нэг үе маратхи нарын ноёрхлын үе өнгөрч, тэд дорвитой үүрэг гүйцэтгэж чадахыг больсон мэт байлаа. Тэд хараахан санаандаа хүрч чадаагүй ажээ. Гэвч тэд аажимдаа сэхэл авч Энэтхэгийн дотор хамгийн сүрхий хүч болон хувирчээ. Тэгэвч тэр үеэр бас тэмцлийн тайзан дээр өөр хүч гарч ирж, Энэтхэг орны хувь заяа хэдэн үе насныхнаас урьтан шийдэгдэх болсныг бид дараа нь ярилцана. Барагцаалбал тэр үеэр тэргүүн сайдын харьяат гэж өөрсдийгөө үздэг маратхи нарын хэд хэдэн удирдагч гарч иржээ. Тэдний хамгийн нэрд гарсан нь Гвалиурт байсан Синдхия, мөн Бародод байсан Гаэквар, Индуст байсан Холкар нар юм.

	Одоо үүний өмнө миний дурсан өнгөрсөн бас нэг үйл явдлын тухай ярилцах хэрэг байна. Тэр үеэр Өмнөд Энэтхэгт болсон нэг чухал үйл явдал нь англи, француудын хоорондын тэмцэл юм. Англи, Франц хоёр арван наймдугаар зууны турш Европт хоорондоо байлдсан, тэдний төлөөлөгчид ч бас Энэтхэгт хоорондоо үзэлцэж байлаа. Тэд өөрсдийн орон нь албан ёсоор дайтаагүй үед ч тулалдсаар байлаа. Тэдний аль аль нь эд баялаг, засгийн эрх мэдлийн төлөө бас мэдээжээр асар их өрсөлдөөний улмаас элдэв бусын балмад арга хэрэглэн тэмцэлджээ. Тэр үед Францын талын хамгийн их нэрд гарсан хүн нь Дюплекс английнх нь Клайв байлаа. Дюплекс эхлээд ахиажтай байжээ. Хоёр улсын хоорондын маргаанд оролцож сайн зэвсэглэсэн цэргээрээ нэг талд нь хөлсний этгээдийн үүрэг гүйцэтгэснээр тэр амжилт олжээ. Үүнээс үндэслэн Францын нөлөө их болжээ. Удалгүй англичууд ч мөн францын тэр аргыг хэрэглэн тэднээс давамгайлах болжээ. Тэр хоёрын аль аль нь энд тэнд үймээн самуун дэгдэх нь үү гэж өлссөн бүргэд мэт өнгөлзөн байсан бөгөөд тийм байдал ч бишгүйдээ нэг гардаг байжээ. Тэгээд өмнөд нутгийн аль нэг газар үе залгамжлалын улмаас ямар нэг маргаан гармагц ч англичууд нэг талыг нь, францууд нөгөө талыг дэмждэг байжээ. Тийнхүү арван таван жил (1746— 1761) тэмцэлдээд Англи нь Францыгаа ялжээ. Английн балмад дээрэмчид эх нутгаасаа ихээхэн дэмжлэг авсан бол Дюплекс түүний нөхөд Францаас тийм дэмжлэггүй байжээ. Энэ нь ч гайхах зүйл биш. Энэтхэг дэх Дорнод˗Энэтхэгийн компанийн гишүүн, парламент ба засгийн газарт нөлөө бүхий английн худалдаачид, мөн бусад хүмүүс англичуудыг дэмжсэн бол францын хаан Людовик XV («Их эзэн» Людовик XIV˗ийн үе залгамжилсан ач хүү) аюул нөмөрч байгааг үл анзааран зугаалж цэнгэхээс өөрийг мэддэггүй байжээ. Англичууд далайд ноёрхож байсан явдал бас тэднийг ялахад үлэмж тус болжээ. Франц англичуудын аль аль нь энэтхэгчүүдээс хүн авч цэргийн сургууль хийлгэдэг тэднийг сипаи (цэрэг гэсэн үг) гэж нэрлэж байжээ. Тэдгээр цэрэг сайн зэвсэгтэй, чанга сахилга дэгтэй байсан болохоор тэднээс хүч туслалцаа авахыг их л хүсдэг байжээ.

	Тийнхүү англичууд Энэтхэгт байсан француудыг нэгмөсөн цохиж францын мэдэлд байсан Чандернагор, Пондишери хотуудыг эвдэн устгажээ. Хоёр хотоос нэг ч бүтэн байшин үлдээгүй хэмээн ярилцдаг. Тэр үеэс францууд аяндаа энэтхэгээс зайлан одож хожим нь хэдийгээр тэд Чандернагор, Пондишери хотыг эргүүлэн авч одоо хүртэл эзэмшсээр байгаа боловч тэр ер нь даамай нөлөө үзүүлж чадаагүй ажээ.

	Тэр үед зөвхөн Энэтхэг Орон англи, француудын тулалдааны талбар болоод зогссонгүй ээ. Тэд Европоос гадна Канад болон бас бус газар хоорондоо тулалдаж байжээ. Канадад бас л англичууд ялжээ. Гэвч удалгүй тэд америкт байсан колониудаа алдсан юм. Францууд тэдгээр колониудад нь тусалж англичуудаас өшөөгөө авчээ. Энэ бүхний тухай дараагийн нэг захидалд нэлээд дэлгэрэнгүй ярилцах болно.

	Англичууд француудыг тонилгож чадсан боловч тэдний замд өөр ямар саад тотгор учрав аа? Өрнөд ба Төв Энэтхэгт, бас Умард Энэтхэгт ч маратхи нар тэдэнд саад учруулж байжээ. Бас Хайдарабадын улс байсан боловч түүнийг тоохгүй байж болох байв. Түүнээс гадна өмнөд нутагт Хайдар Али шинэ хүчтэй дайсан гарч иржээ. Тэр бээр Виджаянагарын эзэнт улсын үлдэгдэл болох одоогийн Майсурын вант улсын дайтай нутгийг эзэмшин байлаа, Умардад Бенгаль нутаг чадвар мөхөс Сираж уд˗даулы гэгчийн захиргаанд байв. Делийн эзэнт гүрэн дөнгөж нэрийн төдий юм байсныг урьд ярьсан билээ. Тэглээ ч гэсэн англичууд төв засгийн газрыг эцэс болгосон Надир˗шахыг зугтан одсоноос хойш ч олон жил болоод байсан үе болох 1756 он хүртэл Делийн эзэнт улсад хүлцэнгүй буйгаа илэрхийлсэн бэлэг илгээсээр байсан нь сонин юм шүү. Англичууд Аурангзебын үед нэгэн удаа эзэнт гүрэн рүү зүрх гарган дайрч байсныг чи санаж байгаа байх. Гэвч тэр хиар цохиулан зүрхээ зүсүүлсэн тул хэдийгээр шийдсэн хүн яваад орж болох тийм нөхцөл умард нутагт бүрдлээ ч тэд зориглож орж чадахгүй удтал эргэлзэн байжээ.

	Тийнхүү санаа шулуудсан хүн гарч ирсэн нь английн Клайв байлаа. Нутгийнхан нь түүнийг эзэнт гүрнийг байгуулагч их хүн хэмээн өргөмжилдөг болжээ. Түүний зан төрх, үйл ажиллагаа ч Эзэнт улс яаж байгуулдгийн дүр зураг болжээ. Тэр сүрхий авхаалжтай самбаалаг, юу ч хийхээс буцахгүй, жишиггүй хомхой ховдог, зорьсон хэргээ бүтээхийн тулд худал хэлж хуурч мэхлэхийг юман чинээн боддоггүй хүн байжээ. Бенгалийн амбан Саражи уд˗даул англичуудын хийж буй үйлдэлд зэвүүцэн нийслэл хот Муршадабадаагаасаа гарч довтлон Галигадааг эзлэн авчээ. Чухамхүү тэр үед «хар нүх» гэгч нэртэй гунигт явдал гарчээ. Амбан сайдын цэргийн эрхтнүүд англичуудыг маш олноор нь жижигхэн өмхий тасалгаанд шөнөжин хорьж түгжсэн учир олонх нь бүтэж үхсэн гэж ярилцдаг байна. Тэр бол маш муухай зэрлэг явдал мөн боловч нэг л хүний ярианаас уламжлан гарсан үг тул итгэхэд бэрхтэй юм. Тийм учраас тэр бол яавч зохиомол үг буюу ер нь дэндүү өсгөсөн үг гэж олонх хүн үздэг байна.

	Амбан сайд Галигадаа хотыг амжилттай дайран эзэлсний хариуг Клайв авчээ. Тэгэхдээ эзэнт улсыг төвхнүүлэгч тэр хүн заншсан заль мэхээ хэрэглэж амбаны сайд Мир˗Жапарыг урвуулан авснаас гадна хуурамч бичиг үйлджээ. Гэвч энэ бол урт түүх тул үүгээр хэмнэе. Тийнхүү Клайв урвуулж, хууран мэхлэх аргаар 1757 онд Плессийн дэргэд амбаны цэрэгт цохилт өгчээ. Энэ бол бусад тулалдаантай зүйрлэвэл жижиг бөгөөд хэрэг дээрээ тулалдаан эхлэхээс бүр өмнө Клайвын мэхэнд орсон байжээ. Гэвч Плессийн дэргэд болсон энэхүү жижиг тулалдааны хор уршиг их ажээ. Бенгалийн хувь заяаг шийдэж, Энэтхэг дэх британийн ноёрхол Плессийн тулалдаанаас эхэлсэн ч гэж нотлох явдал олонтоо байдаг байна. Тийнхүү урван тэрсэлж, хуурч мэхэлсэн санаанд оромгүй байдлаар Британийн эзэнт гүрний суурь Энэтхэгт тавигджээ. Ер нь ч бүх эзэнт гүрний хийгээд эзэнт гүрнийг төвхнүүлэгчид тийм л байдаг билээ.

	Хувь заяа тийнхүү эрс эргэсэн нь Бенгальд байсан арга зальтай, ховдог шунахай англичуудыг дэвэргэжээ. Тэд Бенгалийг эзэрхэн ноёрхож, түүнд нь хэн ч саад хийж чадахгүй болжээ. Англичууд тэр мужийн сан хөрөнгийг юу ч үгүй болтол тонон дээрэмджээ. Клайв хоёр хагас сая бэлэн рупийг (энэтхэгийн мөнгөн тэмдэгт˗ред) өөртөө бэлэг болгон аваад ч сэтгэл нь ханахгүй, жилд олон зун мянган рупийн орлоготой маш баян эдлэн газрыг эзэмшиж авчээ. Бусад англичууд ч мөн тийм байдлаар өөрсдөдөө «хөрөнгө хурааж» авчээ. Олз баялгийн төлөө ичгүүр сонжуургүй хоорондоо мөргөлдөж, тэр дундаа Дорнод˗Энэтхэгийн компанийн түшмэдийн шунахай байдал бүр ч хэрээс хэтэрчээ. Англичууд Бенгалийн амбан сайдуудыг өөрсдийн үзэмжээр сольж өөрчлөх болж, солих бүрийдээ асар их хээл хахууль, бэлэг сэлт авдаг байжээ. Англичууд засаг төрийн талаар ямар ч хариуцлага хүлээдэггүй, харин хөөрхий халагдсан амбан нар л уг хариуцлагыг хүлээж байжээ. Англичуудын хийдэг ажил нь хурдан баяжиж хөлжих л байжээ.

	Түүнээс хойш хэдэн жилийн дараа, 1764 онд англичууд Буксарын дэргэд болсон тулалдаанд бас нэг ялалт хийсний дүнд Делид суугч ёс төдий эзэн хаан тэдэнд захирагдах болжээ. Эзэн хаан англичуудын тэтгэмжийн хүн болж хувирчээ. Тийнхүү англичууд Бенгаль ба Бихарт дангаар ноёрхох болсон ажээ. Тэд улс орны дотроос дээрэмдэн авсан асар их олз баялагтаа сэтгэл үл ханан мөнгө олох шинэ арга хайн сүвэгчлэх болжээ. Тэд урьд нь улс орны дотоод худалдаанд огт оролцдоггүй байсан бол одоо орон нутгийн таваар худалдагч бусад бүх худалдаачид заавал төлдөг дамжин нэвтрэх гаалийн төлбөр төлөхгүйгээр тийм худалдаа хийх эрх олгохыг шаардах болсон байна. Тэр бол энэтхэгийн үйлдвэрийн эзэд ба худалдаачдад англичуудын өгсөн анхны цохилгуудын нэг байлаа.

	Тийнхүү англичууд Умард Энэтхэгийн засгийн эрх мэдэл, эд баялгийг бүрэн эзэмших болсон мөртөө ямар нэгэн хариуцлага хүлээхээс чөлөөлөгдсөн байжээ. Дорнод˗Энэтхэгийн компанийн балмад худалдаачид үнэнч шударга ба шударга бус, шууд дээрмийн худалдаа ялгаатайг огт анхаардаггүй байжээ. Энэ бол англичууд асар их мөнгө хуримтлуулаад Энэтхэгээс буцаж байсан үе бөгөөд тийм хүмүүсийг набобууд хэмээн нэрлэдэг байлаа. Хэрэв чи Теккерейн «Дээрэнгүй ярмарк» зохиолыг уншсан бол тийм хүмүүсийг түүнд яаж дүрслэн харуулсныг санана байх.

	Улс төрийн байдал тогтворгүй, эмх замбараагүй, сайн  удирдагч байгаагүй, бас англи тонон дээрэмдэх бодлого явуулсан, энэ бүхнээс болж 1770 онд Бенгаль ба Бихарт аймшигт өлсгөлөн гарчээ. Тэр нутгийн хүн амын гуравны нэг илүү хувь нь өлсгөлөнгөөр үхсэн гэж ярилцдаг юм. Энэ аймшигт тоог бодоод үз л дээ! Хэчнээн сая хүн өлсгөлөнгөөр тарчилж үхсэн гэж санана! Олон нутаг тэр аяараа хүнгүй болж, тариалангийн талбай, тосгод битүү ой шугуйгаар бүрхэгдсэн байлаа. Өлсөж өлбөрсөн хүмүүст хэн ч юугаар ч туслах арга хэмжээ авсангүй. Амбан байлаа гээд тийнхүү туслах хөрөнгө мөнгө ч байсангүй, эрх мэдэл ч байсангүй, хүсэл ч байсангүй. Дорнод˗Энэтхэгийн компани хөрөнгөтэй, эрх мэдэлтэй ч гэсэн түүнд туслах албагүй гэж үзэх бөгөөд туслахыг огтхон ч хүсээгүй байна. Тэр компани мөнгө хуримтлуулж, орлого олохыг л бодох бөгөөд аймшигт өлсгөлөн бол хүн амын гуравны нэг илүү хувь нь өлбөрч үхээд байхад олз омог олох ажлаа амжуулан хийж амьд үлдэгсдээс нь авах татвараа тоо бүрэн хурааж байсан нь мөн ч хачирхаад баршгүй хэрэг шүү! Тэр ч байтугай англичууд авах татвараа хэтэртэл нь, тэгэхдээ бүр «хүчирхийлэн» хураан авч байжээ. Өлсгөлөнд нэрвэгдэн дөнгөн данган амьдарч ядаж байгаа хүмүүсээс тийнхүү албан журмаар, хүчирхийлэн татвар хурааж байна гэдэг хэчнээн хүнлэг биш явдал болохыг төсөөлөхөд ч бэрх юм.

	Англичууд Бенгальд ялалт хийж, бас француудыг ялсан боловч өмнөд нутагт тэд ихээхэн бэрхшээлтэй тулгарчээ. Тэд бүрэн ялалт хийхээсээ өмнө олон удаа ялагдаж, олон удаа доромжлол үзэж байжээ. Майсурт байсан Хайдар Али тэдний заналт дайсан болж байв. Тэр авьяас чадварлаг, мохошгүй зоригтой удирдагч байсан бөгөөд английн цэрэгт олон удаа цохилт өгчээ. Тэр бээр 1769 онд Мадрасын дэргэд бүр өөртөө ашигтай найрамдал ч байгуулж байжээ. Түүнээс арван жил өнгөрсний дараа тэр дахин шинэ их амжилт олж байжээ. Нас барсны нь дараа түүний хүү Тину Султан англичуудад тун их төвөг учруулж байжээ. Майсурын эсрэг хоёр ч удаа их дайн хийж, Типуг бүрмөсөн ялах гэж олон жил зарцуулжээ. Тэгээд Майсурт англичуудын ивээл дор ажиллагч өнөөгийн махаражи нарын эцэг өвөг болох хүмүүсээр захирагч тавих болжээ.

	Бас Маратхи нар өмнөд нутагт 1782 онд англичуудад цохилт өгч байжээ. Умардад Делийн өөдгүй хааныг захирсан Синдхи нарын эзэн Гвалиур ноёрхож байлаа.

	Тэр үеэр Англиас Уоррен Хейстингс гэгч хүн Ирж анхны генерал˗губернатор болжээ. Тийнхүү британийн парламент Энэтхэгийг анхаарах болжээ. Хейстингсийг Энэтхэгт суусан английн хамгийн их захирагч гэх боловч түүний үед ч удирдан жолоодох ажилд хээл хахууль, эрх зэргийг хэтрүүлэн хортойгоор ашиглах явдал гарсаар байсныг нийтээр сайн мэднэ. Хейстингс их хэмжээний мөнгө луйвардан авснаараа л нэрд гарсан юм. Хейстингсийг Англид буцаж очиход нь Энэтхэгт ажиллаж байхдаа гэмт хэрэг хийсэн гэж парламент шүүж эхэлсэн боловч удтал шүүсний дараа цагаадсан байна. Түүнээс өмнө Клайвыг парламент мөн тэгж шүүж эхлэхэд нь тэр амиа хорлосон билээ. Тийнхүү Англи тэдгээр хүмүүсийг буруутган шүүж, нэр төрөө цагаатгаж байсан боловч цаанаа тэднээр бахархаж, тэдний явуулж байсан бодлогын үр шимийг сэтгэл таалан хүртэж байлаа. Клайв Хейстингс нарыг зэмлэж болох боловч тэд үнэхээр л эзэнт гүрнийг төвхнүүлэгчид бөгөөд ард түмнийг эзэнт гүрэн дарлан мөлжиж эрх мэдэлдээ номхон даалгавартай барьж бүхий цагт тийм хүмүүс дэвшин гарч ирж, тэднийг урьдын адил шагшин магтсаар байх болно. Дарлаж мөлжих арга үеэс үед өөрчлөгдөж болох боловч түүний үзэл санаа нь хэвээр үлдэнэ. Клайвыг британийн парламент зэмлэн буруутгаж болох авч парламентын ханын гадна Лондоны Уайтхоллд, Энэтхэгийн хэрэг эрхлэх яамны өмнө түүний хөшөөг босгосон нь Энэтхэг оронд британийн явуулах бодлогыг төлөвшүүлэн тогтоосон түүний үзэл санаа тэнд мөн л хэвээрээ байгаа гэсэн үг.

	Хейстингс Энэтхэгт англичуудын хяналтад оршигч Тоглоомын эздийг бий болгох эх суурийг тавьсан юм. Энэ нь чухамдаа алтан саат өмсгөл өмсөн Энэтхэг орноор хэнэг ч үгүй зугаалан яваа бидний харамслыг төрүүлэгч мунхаг мулгуу Махаражи нар, амбан сайдуудын гайгаар ийм болсон юм.

	Британийн эзэнт гүрэн өргөжин тэлэхийн хэрээр Энэтхэгт маратхи, афганууд, сикхүүд, бирмчуудтай дайтах явдал байн байн гарсаар байлаа. Уг дайн Английн ашиг тусын төлөө боловч гай хөнөөлийг нь Энэтхэг үүрч гардгаараа онцлог байлаа. Англи буюу английн ард түмэнд учрах ямар ч зовлонгүй. Тэд зөвхөн л ашиг унцааг хураан авч байв.

	Худалдааны компани болох Дорнод˗Энэтхэгийн компани Энэтхэг орныг захирч байсан гэдгийг санагтун. Тэнд английн парламент улам улам хяналт тавьсаар байсан боловч Энэтхэгийн хувь заяа гол төлөв бүлэг балмад худалдаачдын гарт байв. Удирдах ажлыг ихэвчлэн худалдаагаар дамжуулан хийдэг, худалдаа нь тонон дээрэмдэхэд чиглэж байлаа. Удирдах дээрэмдэх хоёрын хооронд нэг их ялгаа байсангүй. Компанийн акцын эзэд жил тутам зуу, зуун тавь, тэр ч байтугай хоёр зуун процентоос илүү асар их ашиг олдог байлаа. Түүнээс гадна Энэтхэг дэх түүний салбарууд ихээхэн хэмжээний зүйлийг ашиглан завшдаг байсныг Клайвын явдлаас мэдэх билээ. Компанийн түшмэд бас худалдааны онц эрх (монополь) тогтоож аваад асар богино хугацаанд нэн их хөрөнгөжиж байв. Энэ компани Энэтхэгт ийм л журам тогтоосон байлаа.

	79. Европ Дорнод Азийг эзэлж эхэлсэн нь

	80. Хятад орон энх амгалан цэцэглэн хөгжиж байсан үе

	81. Япон хаалгаа хаасан нь

	82. Европ дахины самуун үе

	83. Сэргэн мандалт

	84. Протестантуудын бослого, тариачны дайн

	85. Арван зургаа, арван долдугаар зууны үеийн европын хэмжээгүй эрхт ёс

	86. Эрх чөлөөний төлөө Нидерландчуудын тэмцэл

	87. Англи хаанаа цаазалсан нь

	88. Бабур

	89. Акбар

	90. Энэтхэгийн моголуудын эзэнт гүрэн унаж мөхсөн нь

	91. Сикхи ба маратхи нар

	92. Англичууд энэтхэг дэх өрсөлдөгчдөө дийлсэн нь

	93. Хятад дахь манжийн их эзэн хаан

	94. Хятадын эзэн хаанаас английн эзэн хаанд илгээсэн захидал

	95. Арван наймдугаар зууны европ дахь үзэл санааны тэмцэл

	96. Европ тив их өөрчлөлтийн өмнө

	97. Асар том машин бий болсон нь

	98. Англид аж үйлдвэрийн хувьсгал эхэлсэн нь

	99. Америк Англиас тусгаарласан нь

	100. Бастилийн уналт

	101. Францын хувьсгал

	102. Хувьсгал ба хувьсгалын эсэргүү явдал

	103. Засгийн газруудын замнал

	104. Наполеон

	105. Наполеоны тухай дахин өгүүлэх нь

	106. Дэлхий ертөнцийн байдал

	107. Дэлхийн нэгдүгээр дайны өмнөх зуун жил

	108. Арван есдүгээр зуун, үргэлжлэл

	109. Энэтхэгт гарсан дайн ба бослогууд

	110. Энэтхэгийн гар урчууд үгүйрэн хоосорсон нь

	111. Энэтхэгийн тосгон, тариачид, газрын эзэд

	112. Британи энэтхэгийг яаж захирч байсан бэ?

	113. Энэтхэг сэрж эхэлсэн нь

	114. Англи хятадад хүчээр хар тамхи нэвтрүүлсэн нь

	115. Хятад орон хүнд байдалд

	116. Япон урагш тэмүүлсэн нь

	117. Япон Орост цохилт өгсөн нь

	118. Хятад бүгд найрамдах засагт улс болсон нь

	119. Энэтхэг˗хятадын хойг ба дорнод энэтхэг

	120. Бас нэгэн шинэ жилийн өдөр

	121. Филиппин ба Америкийн Нэгдсэн Улс

	122. Гурван тивийн уулзвар газарт

	123. Өнгөрсөн түүхийг эргэж нэг саная

	124. Ираны эртний уламжлалын бат үндэс

	125. Перс дэх империализм ба үндэсний үзэл

	126. Ер нь хувьсгалын тухай, түүнээс европт болсон 1848 оны хувьсгалын тухай

	127. Итали нэгдсэн, эрх чөлөөт үндэстэн болсон нь

	128. Герман улс байгуулагдсан нь

	129. Зарим нэрт зохиолчид

	130. Дарвин ба шинжлэх ухааны ялалт

	131. Ардчиллын амжилт

	132. Социализмын үүсэл

	133. Карл Маркс ба ажилчны байгууллагын хөгжилт

	134. Марксизм

	135. Англи дахь Викторианы үе

	136. Англи дэлхийн мөнгө хүүлэгч болон хувирсан нь

	137. Америк дахь иргэний дайн

	138. Америкийн үл үзэгдэх эзэнт гүрэн

	139. Ирланди, Англи хоёрын долоон зуун жилийн дайн

	140. Ирландын гормуль ба шин фейн

	141. Англи египетийг булаан эзэлж, эзэмшил болгосоор буй нь

	142. Түрэг «европын эмгэгтэй хүн» болон хувирсан нь

	143. Орос орон хаант засгийн эрхшээлд

	144. Оросын 1905 оны ялагдсан хувьсгал

	145. Зууны төгсгөл

	146. Дэлхийн дайн эхэлсэн нь

	147. Энэтхэг орон дайны өмнөх үед

	148. 1914—1918 оны дайн

	149. Дайны явц

